
Platformat digjitale dhe qëndrueshmëria e tyre 

60 sekonda deri te publiku i ri: TikTok – 

potencial i pashfrytëzuar për mediat 
 

Sipas të dhënave zyrtare, në fillim të vitit 2025, TikTok-u në vendin tonë ka 

pas 690.000 përdorues mbi moshën 18 vjeç. Numri i përdoruesve është 

shumë më i madh, nëse merret parasysh se profile kanë edhe shumë 

adoleshentë të moshës nga 13 deri në 18 vjeç. 

Me pothuajse dy miliard përdorues në të gjithë botën, TikTok-u ka kaluar prej kohësh 

imazhin e një platforme ku dominojnë sfidat e kërcimit, shakatë e papërshtatshme dhe 

meme-t. Sot, TikTok-u është shumë më tepër se një platformë për argëtim dhe është bërë 

një kanal i fuqishëm për shpërndarjen e informatave, duke hapur mundësi të reja për rritje 

mediatike dhe lidhje me një audiencë të gjerë, kryesisht të re. 

Edhe pse ekziston "vetëm" për rreth tetë vjet, TikTok një kohë të gjatë nuk ishte një territor 

i natyrshëm i cili duhej të pushtohet nga mediat tradicionale, dhe as nga shumica e 

mediave online. Pak kush guxoi të eksperimentojë në këtë platformë për të cilën 

pothuajse të gjithë pohonin se është platformë joserioze. 

Por, pikërisht “Uashington Post” ishte njëra nga mediat globale që e theu akullin. Me një 

qasje të guximshme dhe stil të dallueshëm, arriti të pozicionohet si një burim relevant  i 

informatave për audiencën e re në TikTok. Në profilin e vet “Uashington Post” qartë 

shpreh – we are a newspaper (ne jemi një media e shtypur). Kjo fjali nuk është e 

rastësishme. Ajo është një përgjigje e drejtpërdrejt ndaj realitetit se përdoruesit e këtij 

rrjeti, me shumë gjasa asnjëherë nuk kanë mbajtur gazet në dorë. 

Shembullin e ndoqën edhe shtëpi tjera globale mediatike, tani pothuajse edhe nuk 

ekziston media e cila nuk ka audiencë milionëshe në TikTok, prej “Nju Jork Tajms” dhe 

“Bi-Bi-Si” e deri te “Le mond”. Hulumtimet e fundit treguan se TikTok-u është një burim i 

rëndësishëm lajmesh për shumë amerikanë. Rreth gjysma e përdoruesve të TikTok-ut 

(52%), që paraqet 17% e popullatës së përgjithshme në ShBA, kanë deklaruar se 

rregullisht marrin lajme nëpërmjet kësaj platforme. 

Kjo analizë ka për qëllim të paraqesë gjendjen aktuale në hapësirën madeiatike të 

Maqedonisë në raport me përdorimin e TikTok-ut, sa mediat e përdorin platformën, në 

cilën mënyrë, dhe si vetë punonjësit mediatik e perceptojnë rolin dhe potencialin e saj. 

https://datareportal.com/reports/digital-2025-north-macedonia
https://datareportal.com/reports/digital-2025-north-macedonia
https://www.statista.com/topics/6077/tiktok/
https://www.tiktok.com/@washingtonpost?lang=en
https://www.tiktok.com/@nytimes?lang=en
https://www.tiktok.com/@bbcnews?lang=en
https://www.tiktok.com/@lemondefr?lang=es
https://www.pewresearch.org/short-reads/2025/01/17/a-closer-look-at-americans-experiences-with-news-on-tiktok/#:~:text=TikTok%20has%20become%20an%20important,media%20outlets%20on%20the%20site.
https://www.pewresearch.org/short-reads/2025/01/17/a-closer-look-at-americans-experiences-with-news-on-tiktok/#:~:text=TikTok%20has%20become%20an%20important,media%20outlets%20on%20the%20site.


Si indikator për atë i përdorim përgjigjet e disa pyetjeve që i parashtruam më 19 nëntor, 

në 18 media të ndryshme. Pjesa më e madhe e tyre janë media online, ndërsa në 

hulumtim janë përfshirë edhe televizione, radiostacione dhe një medie e shtypur. Për të 

fituar një pamje më të plot, janë të përfshira edhe media kombëtare dhe lokale nga pjesë 

të ndryshme të vendit. 

Kur bëhet fjalë për prani të mediave në TikTok, 12 nga gjithsej 18 gazetarë të intervistuar, 

thanë se tash më kanë profil. Pesë nga të intervistuarit thonë se mediumi në të cilin 

punojnë ende nuk ka profil, përderisa një prej tyre ka deklaruar se profili është në proces 

të hapjes. 

Janë interesante përgjigjet e pyetjes për frekuencën e përdorimit të platformës. Vetëm 

katër gazetarë nga mediat e kontaktuara rregullisht publikojnë përmbajtje gazetareske në 

TikTok. Pesë gazetarë e përdorin kohë mbas kohe, ndërsa dy nga të pyeturit deklaruan 

se edhe përkundër profilit të hapur, aspak nuk e përdorin. 

Komunikologu Bojan Kordallov thotë se TikTok, por dhe rrjetet tjera sociale nuk janë  

vetëm platforma për komunikim dhe zbavitje, por pjesë e realitetit të ri digjital, veçanërisht 

për të rinjtë. 

“Çdo shtëpi mediatike duhet të ndërtojë strategjinë e vet për të përcaktuar nëse dëshiron 

t’i përshtatë dhe t’i dedikojë përmbajtjet e saj edhe për popullatën e re, apo të mbetet te 

mënyra tradicionale e transmetimit të informatave në kombinim me shpërndarjen e tyre 

online”, thotë Kordallov. 

Ai thekson se është e nevojshme krijimi i një strategjie të qartë, e bazuar në rregullat 

themelore të algoritmit të kësaj platforme, apo të rrjeteve të tjera sociale. 

“Publikimi i videove të shkurtra dhe fotografive të fuqishme me mesazhe të qarta përmes 

të cilave trajtohen tema me interes publik dhe që zbulojnë dezinformata pa dyshim do të 

kontribuojë që lajmet të “transferohen” atje ku është publiku”, shpjegon ai. 

Sipas Kordallovit, nëse mediat duan që të rinjtë të jenë të informuar, atëherë duhet të 

komunikojnë në gjuhën dhe në platformat që ata i përdorin. 

“Dhe akoma më e rëndësishme, të angazhojmë të rinj që do të krijojnë dhe zbatojnë një 

strategji të tillë për prezencë në platformat digjitale,” thotë Kordallov. 

Një nga ata që janë aktivë në TikTok është Goshe Nikollov, gazetar dhe redaktor i 

“Studentarija”, një medium i specializuar i përkushtuar ndaj çështjeve të arsimit të lartë 

dhe standardit studentor. Ai thotë se mediat globale e kanë njohur me kohë potencialin e 

TikTok-ut dhe kanë shfrytëzuar momentin për të kaluar edhe në këtë platformë, ku 

algoritmi mundëson arritjen te një audiencë e gjerë, por mbi të gjitha rinore. 

 

“Kjo dinamikë veçanërisht i ndihmon për të ndërtuar besim me gjeneratën e re. Mediat në 

Maqedoni ndoshta kanë vonuar pak me këtë trend, por kohët e fundit po shohim gjithnjë 

e më shumë aktivitet nga disa prej televizioneve dhe radiove kombëtare, dhe sigurisht 

edhe nga portalet online. Disa prej tyre prodhojnë përmbajtje me të vërtetë cilësore dhe 

të përshtatur për TikTok, ndërsa te të tjerët vërehet se janë aktivë vetëm në mënyrë 

formale, thjesht për të qenë të pranishëm,” thotë Nikollov. 

Ai mendon se redaksitë maqedonase duhet ta shqyrtojnë seriozisht TikTok-un si një kanal 

komunikimi, jo vetëm si një mënyrë për të arritur te të rinjtë, por edhe si një mjet për të 

rikthyer besimin e tyre, veçanërisht tek gjeneratat që tashmë janë të larguara nga mediat 

tradicionale. 

“Përpiqemi që përmes Instagramit dhe TikTok-ut të arrijmë te komuniteti studentor me 

përmbajtje edukative, informative dhe argëtuese, të përshtatur me formatin që të rinjtë e 

konsumojnë çdo ditë,” thotë ai. 

Pohon se nxënësit e shkollave të mesme dhe studentët janë më së shpeshti aktivë 

pikërisht në TikTok dhe Instagram. 

“Nëse mediat nuk janë të pranishme në këto platforma, hapësira informative plotësohet 

nga krijues të tjerë të përmbajtjeve, të cilët shpesh ofrojnë informacion të cekët, të nxituar 

dhe të pasaktë,” thotë ai. Shton se kjo mund të rezultojë me qytetarë të painformuar 

mjaftueshëm të cilët formojnë qëndrime dhe marrin vendime të bazuara në përmbajtje 

manipuluese, të pakonfirmuara apo sensacionaliste. 

“Dëmet mund të jenë serioze – ulje e nivelit të edukimit mediatik, polarizim i opinionit 

publik, dhe rritje e mosbesimit ndaj institucioneve. Prandaj, prania e redaksive 

profesionale dhe të përgjegjshme në platformat ku jeton publiku i ri është nevojë,  por 

edhe përgjegjësi,” shpjegon Nikollov. 

Igor Stojanov, kryeredaktor i Goce.mk thotë se mediat tradicionale nuk janë të përgatitura 

për ta fituar audiencën rinore. 

“Edhe mediat botërore kanë vështirësi në këtë drejtim, e jo më ato maqedonase për të 

arritur te audienca rinore e cila duket sikur qëllimisht i shmang mediat mainstrim. Është 

interesante që kur të rinjtë shohin materiale të realizuar në mënyrë amatore u besojnë 

më shumë sesa produkteve klasike mediatike profesionale. Edhe neve na u desh kohë 

që ta braktisim konceptin e gazetarisë klasike, i cili mezi pranohet nga të rinjtë,” thotë ai. 

Ai shton se për Goce.mk si një medium i dedikuar për të rinjtë, TikTok-u është i 

domosdoshëm, por mendon se ende nuk e kanë shfrytëzuar plotësisht potencialin e kësaj 

platforme. 

Sipas të dhënave zyrtare, TikTok në vend ka pasur 690.000 përdorues mbi moshën 18 

vjeç në fillim të vitit 2025. Numri i vërtetë i përdoruesve është shumë më i madh duke 

pasur parasysh se një pjesë e madhe e adoleshentëve nga mosha 13 deri në 18 vjeç 

gjithashtu kanë profile në këtë platformë. 

Analiza e përgjigjeve nga pyetësori ynë tregon se pjesa më e madhe e mediave e përdorin 

platformën TikTok për të shpërndarë video të shkurtra informative, ndërsa një pjesë më e 

vogël për promovimin e historive në formë tekstuale dhe për angazhimin e audiencës apo 

ndërtimin e një komuniteti. Dy të tretat e të anketuarve mendojnë se kjo platformë është 

një mjet i dobishëm për të arritur deri te publiku rinor, ndërsa një e treta e konsideron atë 

si kanal të domosdoshëm për të ardhmen e mediave. Megjithatë, një pjesë e shohin si 

një platformë vetëm për argëtim dhe jo për gazetari serioze madje edhe si kërcënim për 

gazetarinë. 

Goce Trpkovski nga redaksia e Rrjetit Ballkanik për Gazetari Hulumtuese (BIRN) 

Maqedoni nuk pajtohet me këtë dhe thotë se TikTok mund të përdoret edhe për gazetari 

hulumtuese. 

“Përveç që kemi një llogari tonën ku publikojmë përmbajtje të përshtatura me natyrën e 

këtij rrjeti, ne ndjekim edhe trendet që qarkullojnë në të, veçanërisht ato negative, të cilat 

përbëjnë temë me interes publik. Një nga temat që kemi trajtuar është trendi i publikimit 

të videove me vozitje të shpejtë dhe të rrezikshme në rrugët e Maqedonisë nga përdorues 

të TikTok-ut, si dhe mungesa e një sistemi që do t’i identifikonte dhe ndëshkonte shkelësit, 

ndërsa përmbajtjet do të largoheshin në mënyrë që të mos nxisin sjellje të tilla,” shpjegon 

Trpkovski. 

Sa i përket çështjes nëse ekziston mosbesim për shkak të origjinës kineze të platformës, 

një e treta e të anketuarve kanë deklaruar se nuk kanë formuar ende një qëndrim për 

këtë çështje, pak më pak kanë thënë se nuk ndihen të rrezikuar nga kjo, ndërsa tre 

persona kanë pohuar se kanë shqetësime, por gjithsesi e përdorin platformën. 

Komunikologu Kordallov thotë se rezervat dhe dyshimet për mbrojtjen e privatësisë janë 

sigurisht të justifikuara pasi vijnë nga institucione relevante dhe demokratike të vendeve 

anëtare të BE-së dhe NATO-s. Por ai shton se dyshime ka pasur edhe për platformat e 

tjera. 

“Faktet tregojnë se deri më tani platformat e tjera si META dhe Google kanë reaguar 

shpejt, janë ndryshuar dhe përmirësuar kur u vunë nën vëzhgim nga autoritetet 

rregullatore evropiane dhe amerikane. Pikërisht për këtë arsye është e domosdoshme që 

edhe TikTok-u të bashkëpunojë më shumë me institucionet demokratike rregullatore dhe 

të vendosë në plan të parë sigurinë e fëmijëve, të rinjve dhe të gjithë përdoruesve në 

funksionimin e algoritmeve të tij. Çdo aplikacion që mbledh dhe përdor të dhëna duhet të 

jetë nën vëzhgim, dhe dyfish më shumë kur shumica dërrmuese e përdoruesve janë të 

rinj,” thotë ai. 

Kordallov pohon se nevojitet edukim digjital si për të rinjtë ashtu edhe për të rriturit, por 

gjithashtu edhe për redaksitë, nëse vendosin t’i përdorin këto platforma online. 

“Në vend që të frikësohemi nga platformat, duhet t’i kuptojmë, t’i përdorim me përgjegjësi 

dhe të kërkojmë transparencë nga ata që i krijojnë, por edhe mbrojtje nga institucionet që 

i monitorojnë rrjetet. Të qenët të informuar dhe proaktivë është gjithmonë strategjia më e 

mirë,” shpjegon Kordallov. 

Stojanov thotë se beteja mes rrjeteve sociale perëndimore dhe atyre kineze po zhvillohet 

në skenën publike dhe se dëshmitarë të kësaj beteje janë edhe gazetarët, redaktorët dhe 

krijuesit e politikave mediatike. Si shembull e jep faktin se përdorimi i platformës X nga 

meinstrim mediat ka rënë për gati 60% pas marrjes së saj nga Elon Mask. 



“As vetë gazetarët nuk janë imunë ndaj kësaj beteje dhe ajo ndikon edhe në zgjedhjen e 

rrjetit që ata do të përdorin,” thotë Stojanov. 

Nikollov shpjegon se rezervat rreth TikTok-ut, veçanërisht ato të lidhura me origjinën 

kineze dhe çështjet e privatësisë, herë pas here rikthehen në fokusin e opinionit publik. 

“Mendoj se ajo fazë po tejkalohet gradualisht, të paktën kur bëhet fjalë për praktikën e 

mediave të mëdha dhe kryesore perëndimore. Ato e përdorin aktivisht platformën për të 

komunikuar me audiencën, gjë që mendoj se tregon se shqetësimi nuk e ka mposhtur 

nevojën për t’u përshtatur me zakonet e reja mediatike.” 

Ai shton se, çështjet që lidhen me sigurinë e të dhënave nuk duhet të injorohen, por se 

ato vlejnë për çdo platformë digjitale, jo vetëm për TikTok-un. 

“Përgjegjësia duhet të jetë e dyanshme, nga vetë platformat për të siguruar mbrojtjen e 

të dhënave, por edhe nga përdoruesit dhe redaksitë për të qenë të informuar dhe të 

përgjegjshëm për atë që publikojnë dhe mënyrën si e bëjnë këtë,” shton ai. 

Ai thotë se TikTok po bën përpjekje për të arritur standardet e konkurrentëve të tij sa i 

përket transparencës dhe sigurisë. 

“Nëse duam të jemi relevantë në ekosistemin digjital, duhet të jemi aty ku është publiku,  

me sy të hapur, por pa paranojë,” thotë redaktori i “Studentarija”. 

Shumica e gazetarëve të pyetur kanë theksuar se arsyeja kryesore për përdorimin e 

pamjaftueshëm të kësaj platforme është mungesa e stafit në redaksi. Përveç kësaj, disa 

prej tyre kanë përmendur si pengesë mungesën e njohurive teknike, si dhe mungesën e 

një strategjie të qartë për krijimin e video - përmbajtjeve. 

Kur bëhet fjalë për strategjinë e përdorimit të TikTok-ut, pothuajse gjysma e 18 gazetarëve 

të intervistuar u përgjigjën se ende nuk kanë një strategji të zhvilluar, por janë duke e 

shqyrtuar. Por, nuk është i vogël as numri i atyre që kanë deklaruar se nuk kanë dhe as 

nuk planifikojnë të zhvillojnë një strategji të tillë. 

Sipas Kordallov, arsyeja kryesore është me siguri mendimi se platformat sociale janë 

rrjete vetëm për zbavitje, por veçanërisht mungesa e mundësive dhe resurseve te mediat 

me të cilat do ta zbatonim strategjinë e tillë në nivel ditor.  

“Megjithatë, për të krijuar një video cilësore për rrjetet sociale nevojitet kohë e lirë, 

profesionistë të lirë dhe cilësorë dhe aftësi të veçanta për komunikim dhe marketing 

digjital. Mediat nuk kanë gjithmonë mundësi financiare për të investuar në lloje të reja 

përmbajtjesh dhe kjo është plotësisht e kuptueshme,” shpjegon ai. 

Për Goshe Nikollov, ekziston mungesë e kuadrit të ri dhe me njohuri digjitale, i cili e kupton 

se si funksionojnë platformat e reja dhe di se si “marrin frymë” gjeneratat e reja. 

“Për të krijuar përmbajtje relevante dhe tërheqëse në TikTok nuk mjafton vetëm njohja 

teknike ,nevojitet kreativitet, kuptim i kulturës së platformës dhe nevojitet aftësi për t’u 

përshtatur shpejt,” thotë ai. 

Kur bëhet fjalë për mediat lokale, situata është edhe më e ndërlikuar. 



“Shumë prej tyre përballen me burime të kufizuara dhe jemi dëshmitarë që vitet e fundit 

disa media lokale janë mbyllur plotësisht. Redaksitë që ende funksionojnë zakonisht kanë 

staf të vogël që mezi mbulon detyrat bazë, ndaj krijimi i video përmbajtjeve që kërkon 

kohë, aftësi dhe kreativitet, me shumë gjasa mbetet në margjinat e punës,” vlerëson 

Nikollov. 

Edhe Stojanov pajtohet se përdorimi i pamjaftueshëm i TikTok-ut vjen si pasojë e 

mungesës së njohurive dhe aftësive. 

“Zakonisht, madje edhe ne, riciklojmë përmbajtje nga rrjetet e tjera sociale. Kjo mund të 

sjellë lodhje tek audienca, nëse të ndjek në disa platforma. Ne jemi të vetëdijshëm për 

këtë rrezik, por jemi një redaksi jashtëzakonisht e vogël me burime njerëzore të kufizuara 

dhe të rraskapitura,” shpjegon Stojanov. 

“Ne e kemi luksin të eksperimentojmë dhe të dështojmë,” thotë me humor Stojanov duke 

shtuar se si një media jofitimprurëse, qëllimi më i rëndësishëm për ta është të arrijnë te 

publiku i ri, dhe njëkohësisht ta edukojnë atë. 

Nikollov nga “Studentarija” mendon se mjafton një person i motivuar në redaksi për të 

nisur një ndryshim, veçanërisht nëse media e njeh vlerën e komunikimit të drejtpërdrejtë 

me publikun e ri, pikërisht përmes kanaleve që ata i përdorin çdo ditë. 

Ai thotë se komoditeti i disa mediave është i kuptueshëm, ndërsa pritja për të parë si do 

të gjinden të tjerët është një “lojë e sigurt” që gjithashtu ka koston e vet. 

“Në epokën digjitale ndryshimet ndodhin shpejt, ndërsa trendet ndryshojnë edhe më 

shpejt. Nëse, për shembull, krijoni përmbajtje me meme apo me këngë dhe tinguj viralë, 

afati i përdorimit të atyre përmbajtjeve sot është vetëm disa muaj, madje edhe disa javë. 

Nëse nuk hipni në “tren” me kohë, mund të përfundoni duke vrapuar pas tij për t’i arritur 

ata që tashmë kanë marrë epërsi,” shpjegon ai. 

Por edhe pranimi i shpejtë i platformave të reja mbart rrezik, edhe pse janë edhe një 

mundësi për rritje, eksperimentim dhe të mësuar në kohë reale, veçanërisht kur bëhet 

fjalë për komunikimin me të rinjtë të cilët janë të parët që i pranojnë platformat e reja. 

“Pikërisht ato media që guxojnë të jenë të parat, zakonisht e fitojnë besimin e tyre. Nuk 

ka të bëjë me atë nëse do të kesh sukses që në përpjekjen e parë, por a jeni mjaftueshëm 

fleksibël për të provuar, për të mësuar, për t’u përshtatur dhe për të qenë relevant. Në 

botën e medias sot, ndryshimi është i përhershëm,” përfundon redaktori i “Studentarija”. 

Kordalov nuk mendon se zgjidhja është që mediat të nxitohen pas çdo gjëje të re, 

megjithatë nganjëherë duhet të kapet mundësia para se “treni të kalojë”. Si shembull 

pozitiv ai tregon përfshirjen e podkastëve si përmbajtje dhe pjesë të programit të mediave 

tradicionale. 

“Çdo media për vete dhe individualisht do të bëjë strategjinë e saj, do të bëjë llogaritë dhe 

do të arrijë një përfundim dhe do të vendosë nëse është e nevojshme të përfshihet në 

ndjekjen e këtyre risive. Nuk ka vendim të gabuar,” përfundon ai. 


